
DAD AITA DERMONT 

Insatge capita. I giascha en
l’ajer. Jau sent quai exact. Il

tschiel è grev. La glisch d’atun
stizzada. Gnanc la feglia dal ba-
dugn na refletta ses mellen e la-
scha pender. Cun ils onns pren-
dan bostga e bostgaglia il sura-
maun en ed enturn il vitg, cre-
schan siadora, prendan la vista
dal lai, da la cuntrada e da
l’orizont. Chapaivel ch’ins sto
svanir cun ina part, sclerir. 

Ivegnan cun resgias a motor,
camiuns e cranas. Razia. Il

bostger dal vitg è passà oravant
cun las autoritads cumpetentas
ed ha segnà cun ina crusch:
Quest sto davent, quest e
quest. Davos el brunclan gia las
resgias per l’attatga, i derschan
las plantas, i scruscha la rom-
ma. Lura vegn la crana cun sias
griflas, tschiffa e stira davent.
L’equipa s’avanza, fa morder la
resgia e gia crodan las proxi-
mas. 

Er ils privats en lur curtins
constateschan ch’il pigns ed

il chagliom ch’els han sezs
plantà als creschan planet da-
vant lur nas si. Davent cun tut
e damai che la resgia è qua
vegnan londervi er il fraissen e
quel tscharescher che na porta
nagut. Sco in virus sa derasa il
desideri da far lieu, da s’avrir
vers il tschiel. 

Pertge igl è tard atun. Ils dis
curts ed ils vents crivs. Er

jau tagl enavos las ampuaunas e
las uzuas e prend anc ils davos
giabus en tschaler, cuvr las eras
e met a durmir mes iert: I savu-
ra da naiv. 

Epelvaira. Sur notg è ella
vegnida! O co ch’jau hai

gugent la naiv! Ella vegn sco
ina amia e m’enbratscha, sa
tschenta bufatg sur tut via, cu-
viera las plagas, guliva las rus-
nas. E nus pudain rir ed ans di-
vertir ensemen. Ella ma porta
per la cuntrada enturn. «Ti co-
ga m’embruglias, fas stravair alv
per nair.» Jau furm cun ils
mauns ina botta da naiv. «Forsa
alv per verd u per brin», sa de-
fenda ella. «D’accord.» Mintga-
tant è ella terribla. Incalculabla.
Lura n’èsi betg da skerzar cun
ella e ceder. Jau sai exact che
ma laschar sin ella na pos jau
betg, pertgè cur ch’igl è sva-
nesch’la simplamain. 

Lura cumenza puspè a cha-
tschar, ed a crescher siadora.

I cumenza puspè la cursa per in
plaz al sulegl. Insatgi ha adina la
pussanza da decider: Quest sto
davent e quest sto davent, ed igl
è be ina dumonda da cletg tge
criteris che quintan. Savens na
vai er qua per nagut auter che
per segirar a sasez ina posiziun
pli confortabla.

■ COLUMNA

Razia Per la Savoia
Ina gruppa politica perseveranta

DA GUIU SOBIELA-CAANITZ

■ La Lia da Savoia (LS) ha gist sa ra-
dunada per sia 8avla seduta annuala
a Saint-Jean-de-Maurienne, tgina da
Savoia en l’11avel tschientaner. Ins
ha infurmà davart la situaziun ecolo-
gica da lez pajais alpin e las vistas
d’acziun per 2004, plinavant davart
autras parts da l’Europa, numnada-
main il Pajais basc e cunzunt la citad
e retroterra da Nizza, unida
1388–1860 cun la Savoia. Davart la
polluziun da l’ambient pervi d’im-
plants per arder rument han referì in
apotecher ed in oculist. 2001 han ins
stuì serrar l’implant da Gilly-sur-Isère
sper Albertville «cun ina polluziun da
1285 ng/m3, entant che la norma euro-
peica è 0,1 ng/m3» (1). En ina
vischnanca limitrofa han ins constatà
80 cas da cancer, dals quals 25 en la
medema via. Ina retschertga medi-
cinala ha cumprovà ch’i dat dapli de-
furmaziuns da naschientscha tar uf-
fants sper tals implants. La polluziun
deriva d’uscheditgas dioxinas che sa fi-
xeschan en grass umans ed animalics, t.
a. er en vivondas e latg; las mammas
ston pia desister da tezzar. In’uniun
d’avdants ha mess ad ir ina procedura
penala t. a. encunter il prefect da
Chambéry responsabel da la controlla:
«Il derschader d’inquisiziun ha palesà
sia ferma intenziun da far avanzar la
chaussa e d’obtegnair ils meds base-
gnaivels per sclerir tuttafatg lezza cata-
strofa» (2). L’oculist ha relevà il bun
exempel da Svizra che promovia la
cumpostaziun industriala ed il reciclagi
da palpiri e chartun. 

Mantegnair la qualitad da vita
Cusseglier regiunal Patrice Abeille,
secretari da la LS ha lura referì davart il
svilup demografic da Savoia. Cur che la
Frantscha l’ha annectada 1860, dum-
brav’la var 450 000 olmas; pervi da la
ferma emigraziun valeva la medema ci-
fra a la fin da la segunda guerra mun-
diala. Oz dumbra il pajais passa in mil-
liun olmas; ils pretschs da terrains e fits
èn augmentads, la giuventetgna indige-
na na chatta pli abitaziuns, tant pli che
la lescha franzosa prescriva taxas fitg
autas sin l’ierta. I dat adina dapli se-
gundas abitaziuns, glieud bainstanta
vegn a star sper ils lais ed en vitgs mun-
tagnards, glieud che lavura a Genevra u

Losanna sa chasa en Savoia sper il cun-
fin svizzer. Abeille ha fatg endament
models esters da remedura, sco las re-
stricziuns svizras areguard l’acquisiziun
da terrains atras persunas da l’exteriur,
il scumond bunamain total da con-
strucziuns e la promoziun da l’hotella-
ria en il Tirol dal sid, la taxa ecologica
en las Inslas balearas. Areguard il svilup
dal clima politic e las vistas per l’ave-
gnir ha’l relevà ch’ins prendia adina pli
serius las propostas da la LS, entant che
l’unitarissem linguistic franzos saja adi-
na pli isolà en l’Europa: «Ils 4 da set-
tember 2003 ha il Parlament europeic
(PE) approvà ina moziun nunditga. El
ha examinà il rapport da ses commem-
ber Michl Ebner (Tirol dal sid). Dapi
ventg onns releva il PE adina puspè la
relevanza dals linguatgs regiunals e la
necessitad d’als mantegnair. Ils 4 da set-
tember, giond in pass pli lunsch, ha’l
intimà la Cumissiun europeica d’al sut-
tametter ina proposta da lescha [relati-
va] avant ils 31 da mars 2004» (3). En
lez senn ha scolast Alain Favre rapportà
davart la promoziun da la tschantscha
regiunala en l’instrucziun grazia a
l’Uniun da magistraglia da savoiard (4),
l’uscheditg «francoprovenzal»: «95% da
la populaziun manegia ch’il savoiard
fetschia part da las ragischs e l’ierta da
Savoia. 71,5% al vul mantegnair (…).
58,8% manegia ch’ins al duaja re-
sguardar sco in linguatg sin il stgalim
dal basc u breton, pia er sco rom da
matura» (5). Favre ha collavurà cun il
romanist Dominique Stich, docter da
l’Universitad da Paris, per pinar il ple-
dari cun grammatica che duai cumpa-
rair anc quest atun.      

Il model da Paris mess en dumonda
In commember da la Partida naziunala
basca, quella da la regenza dal Pajais
basc en Spagna ha referì davart sia pa-
tria. El ha relevà ils progress tar la pro-
moziun dal linguatg en las scolas e la vi-
ta publica, t. a. grazia a la grafia unitara
elavurada en ils onns sessanta. Er ina
gruppa da l’Alsazia ha fatg part da la ra-
dunanza da la LS. Da zercladur 2004
vegn il PE renovà. La Savoia fa part dal
circul d’elecziun dal Sidost franzos, en-
semen cun Lyon, la Provenza e Corsica,
en total passa 10 milliuns olmas. En
dumonda vegn cunzunt ina glista cu-
minaivla da la LS cun ina partida corsa.
Plinavant è naschì tuttenina in segund

allià plain empermischuns che sto anc
sa verifitgar sco forza politica. Il patg da
Turin 1860 n’ha betg be dà la Savoia a
la Frantscha, mabain era Nizza e sia re-
troterra ch’avevan s’unidas libramain
cun la Savoia 1388 en virtid d’in con-
tract bilateral tranter cont Amadeus
VII (1360–1391) «il cotschen» ed il
Cussegl grond da la citad. Questa è pia
vegnida e restada la fanestra mediterra-
na da Savoia e Piemont enfin a 1860.
L’aglomeraziun da Nizza dumbra oz
bunamain 900 000 olmas. Cun l’aver-
tura dals cunfins aifer l’Uniun europei-
ca bram’la da vegnir puspè in port da
Piemont. Il svilup finanzial e turistic, la
prosperitad dal principadi da Monaco e
la relevanza geopolitica creschenta dal
Mar mediterran han promovì il gia-
visch da s’emancipar dal centralissem
franzos fundond in agen stadi. Il Movi-
ment per la restauraziun da las libertads
nizzaisas, fundà la primavera 2003 da
l’istoricher Alain Roullier, ha suttascrit
immediat in’allianza politica cun la LS.
Roullier ha preschentà sia visiun d’ina
Nizza libra a la radunanza da Saint-
Jean-de-Maurienne. Tadlond ses pleds
e legend ses scrits, percorsch’ins ch’il
linguatg tradiziunal da sia citad, in idi-
om provenzal cun ina litteratura re-
spectabla, paisa pauc en quel program.
Ma gia las reacziuns favuraivlas a Nizza,
suenter la perseveranza da la LS dapi ils
onns novanta, mussa ch’il model politic
da Paris persvada adina pli pauc en las
regiuns periferas. Il parsura da la LS:
«Per s’avrir al mund e viver l’Europa
meglier vulan la Savoia e Nizza vegnir
puspè suveranas e s’emancipar per adi-
na da las instituziuns franzosas antiqua-
das» (6).

Na a l’iniziativa da linguas, sbagliada dal puntg da vista 
da la politica da linguas e da furmaziun

DA CLAUDIO LARDI, 
CUSSEGLIER GUVERNATIV

■ Il cussegl grond ha accordà l’in-
strucziun da linguas estras a las sco-
las secundaras, realas ed a las clas-
sas pitschnas dal stgalim superiur dal
Grischun cun las relaziuns ed ils ba-
segns dal Grischun sco er reglà quel-
la tenor las finamiras svizras sur-
ordinadas. El ha fatg quai cun re-
sponsabladad e sa dond tutta fadia da
chattar il meglier concept per las sco-
laras ed ils scolars grischuns, dentant
er per noss chantun triling. In concept
che lascha anc spazi per ils impur-
tants roms nunlinguistics. La concep-
ziun da l’instrucziun da linguas estras
persvada – quai conferma in’expertisa –
er dal puntg da vista linguistic. Ella ga-
rantescha en l’instrucziun quella cunti-
nuitad ch’è decisiva per emprender ina
lingua. Il concept sa basa sin la persva-
siun che nossas trais linguas chantunalas
èn linguas naziunalas cumplainas ed in

bain prezius ch’igl è bun da promover e
da tgirar er en vista a nossa economia. La
situaziun linguistica en il Grischun è au-
tra che quella en chantuns monolings.
Quest fatg dastgan e duain ins defender.
Igl è in fatg incontestà che tut ils giuve-
nils emprendan supplementarmain la
lingua mundiala englais. Ma perquai
ch’er il franzos ha sia muntada, ha il cus-
segl grond garantì che mintga scolara e
mintga scolar ha, sch’el vul, la pussaivla-
dad d’emprender franzos al stgalim
superiur da la scola populara.

Ils 30 da november 2003 vuschais
Vus, charas conburgaisas e chars con-
burgais, davart l’uschenumnada inizia-
tiva da linguas. Questa iniziativa sto
vegnir refusada per motivs da la politica
da furmaziun, economica e da linguas.

1. L’iniziativa surdumonda las scolaras ed
ils scolars ch’han auters duns che quels
linguistics e marginalisescha scolaras e
scolars cun difficultads d’emprender.
En nagin auter chantun na prendan

ins en consideraziun da ristgar da far
in experiment cun scolaras e scolars, a
moda ch’en la 1. classa da la scola reala
e secundara vegn entschavì cun l’in-
strucziun da lingua estra en ina segun-
da lingua naziunala e cun l’instrucziun
d’englais. Per scolaras e scolars da la 7.
classa chaschuna l’iniziativa:
–  per part in augment massiv dal

dumber da las lecziuns obligatorias;
p. ex. 40 lecziuns obligatorias, da
las qualas 15 lecziuns da lingua a
l’emna per Rumantschas e Ru-
mantschs,

–  l’entschatta a medem temp cun
duas linguas estras, uschia ch’ins
perda la cuntinuitad en l’acquisi-
ziun d’ina lingua,

–  uras libras en l’urari e malnizzaivlas,
cumplicaziuns tar ils transports da
scolaras e scolars,

–  fin da la scola pli tard e damain
temp per far pensums, per partici-
par a la vita da famiglia, per absol-
ver roms facultativs u per sa dedi-

tgar ad activitads ordaifer la scola
(musica, sport).

2. Dal puntg da vista da l’organisaziun
n’è l’iniziativa strusch realisabla per la
scola populara e per las vischnancas.
Ella chaschuna annualmain custs sup-
plementars da var 5 milliuns francs al
chantun ed a las vischnancas.

3. Las scolas ston integrar ulteriuras lec-
ziuns obligatorias da lingua per classa
en la planisaziun da l’instrucziun, ston
metter a disposiziun stanzas da scola,
engaschar las persunas d’instrucziun
necessarias ed organisar ils transports
basegnaivels da scolaras e scolars.

4. L’iniziativa indeblescha las linguas
chantunalas talian e rumantsch. Gia
il titel «iniziativa per mantegnair
l’egualitad da las schanzas da la giu-
ventetgna grischuna» po svegliar il
sentiment che las linguas naziunalas
duvradas en il chantun sajan bain bu-

nas; ma che egualitad da las schanzas
haja mo, tgi che lascha d’ina vart nos-
sas linguas chantunalas.

5. Il Grischun talian vegn discriminà:
Dal Grischun talian vegnissan en
l’entira Svizra ils sulets giuvenils sen-
za instrucziun obligatoria d’englais.

6. Perder, per cas che l’iniziativa vegniss
acceptada, perdess segiramain ed en
mintga cas ina lingua chantunala.
Schizunt il giudicat linguistic spezial
dumandà constatescha che l’iniziativa
ha in pitschen resultat per il franzos e
ch’ella indeblescha las linguas chantu-
nalas.
Il cussegl grond As recumonda cun

93:6 vuschs da refusar l’iniziativa. Jau As
recumond ensemen cun la regenza e cun
persvasiun, da votar NA a l’iniziativa per
mantegnair l’egualitad da las schanzas da
la giuventetgna grischuna; ina iniziativa
ch’è sbagliada dal puntg da vista da la po-
litica da linguas e da furmaziun.

